Meddwl am Marc


Marc Pennod 11 adnodau 1-11. 

Marchogaeth i Jerwsalem
Yn yr hanes nesa mae Iesu’n marchogaeth i Jerwsalem o bentre Bethania ar gefn ebol asyn. Cartre Martha, Mair a Lasarus oedd Bethania.  Mae’n danfon ei ddisgyblion i nôl yr ebol asyn er mwyn iddo farchogaeth i Jerwsalem.  Beth oedd y tri peth fyddai’n dangos i’r disgyblion mai hwn oedd yr asyn cywir? (adn 2)

· dowch o hyd i ebol wedi ei _______

· un does neb wedi bod ar ei ________ o’r blaen                          

· a dweud ‘Mae’r ______ ei angen’ (adn 3)

Ydy’r tri pheth mae’r disgyblion yn chwilio amdanynt yn dod yn wir? (adn 4-6) Beth mae hyn unwaith eto’n ein dysgu am Iesu?
Byddai’r dorf yn gwybod am ddisgrifiad yn Sechareia 9:9 o frenin yn dod ar gefn asyn, ac yn gweld Iesu fel y brenin hwnnw. Pam dewis ebol nad oedd neb wedi marchogaeth arno o’r blaen? Oedd Iesu’n dangos  fod y digwyddiad yn un arbennig iddo fel Mab Duw?
 Mae’r bobl yn amlwg yn gweld Iesu fel brenin arnyn nhw. Mae nhw’n gweiddi “Clod i ti” neu “Hosanna” ac yn ei gyfarch fel y Meseia a fyddai’n dod i’w rhyddhau oddi wrth y Rhufeiniaid. Mae nhw hefyd yn defnyddio geiriau o Salm 118:25 yn adnod 9 i ddweud fod y Meseia wedi dod. 

 - Fyddai gwneud ei hun yn frenin wedi bod yn demtasiwn i Iesu? 
  Doedd y bobl ddim yn deall gwir ystyr yr hyn oedd yn digwydd.  Roedden nhw’n chwilio am frenin gwleidyddol fyddai’n eu ryddhau o afael y Rhufeiniaid ac nid brenin fyddai’n eu hachub. Weithiau byddwn ni camddeall sefyllfa. Ond mae Duw’n ein deall ni.

Cwestiwn: Mae “Hosanna” sef gwaedd y bobl yn golygu “achub nawr”. Rhag beth fyddai Iesu’n eu hachub wrth fynd i’r groes?
Mae Iesu’n gwneud un peth pwysig arall cyn troi’n ôl am Fethania.  Mae’n mynd i’r deml ac yn “edrych o gwmpas ar bopeth oedd yno cyn gadael” (adn 11) a dychwelyd i Fethania.  Pam?  Beth oedd angen i Iesu wneud i baratoi ei hun ar gyfer yr hyn oedd i ddod?  Pam fyddai Bethania yn bwysig iddo?  Oes gyda ni ein Bethania i fynd iddo? – man sy’n cynnig cwmni a diogelwch i ni.
Gweddi: Diolch Arglwydd  fod gyda ti gynllun a threfn yn yr hyn wyt ti’n  wneud. Fod manylion bywyd dan dy law. Helpa ni i ddweud “Clod i ti” heddiw  ac ymddiried yn dy allu i’n hachub. Gofynnwn hyn yn dy enw’n unig. Amen.

